
Om denne boka

Lettlesen grøssar for ungdom

Kva gjer du når du høyrer mystiske stemmer frå kjellaren i ei forlaten løe, djupt inne i Svartedalen, der du absolutt ikkje skulle gå? Når mystiske ting byrjar hende, og du ikkje klarer å finne ei naturleg forklaring?

Nokre gonger blir det opp til dei i notida å rydde opp i hendingane i fortida sjølv om det kan bli farleg.

Svartedalen er ein lettlesen grøssar der spenninga held deg klistra til sidene.


Atle Hansen

Svartedalen

Det er sommarferie.

Alle vennene mine reiste frå byen på ferie,

i båtar, på hytter, til Syden.

Me reiste til huset pappa har arva

i bygda der han voks opp.

Eit stort, gammalt hus som ligg inne bak høge tre.

Dei kallar det Kapteinshuset.

Han som bygde det, var kaptein på seglskuter,

har pappa fortalt.

Eg synest det gamle huset er litt nifst.

Om natta høyrer eg knirking i veggene.

Vinden uler som håse ugler rundt hushjørna.

Og ei natt vakna eg av lydar frå loftet.

Det høyrdest ut som føter som lista seg

og ei dør som kvein i usmurde hengsler.

Det er nesten som heile huset lever.

Pappa berre ler når eg snakkar om det.

Spøkelse finst berre i hovuda til folk, seier han,

og i gamle, utrulege forteljingar.

Heime i byen er det heller aldri heilt stille.

Bilmotorar, bussar, ambulansar og folk døgnet rundt.

Men det er lydar eg kjenner, og veit kva er.

Her høyrer eg knapt ein bil i timen

på dei travlaste tidene.

Huset vårt ligg litt for seg sjølv

oppe på ein liten haug.

Me har utsikt over heile bygda og utover mot fjorden.

Eg har aldri sett nokon på min eigen alder her.


Eg er lei tv-en.

Eg er lei av å spela på pc-en

og sjå gamle filmar på Internett.

Eg er dritlei dei gamle bileta på veggene.

Eg er lei alt.

Eg har ikkje eingong lyst til å reisa ut på fjorden

og fiska i den gamle jollen

som me fekk saman med huset.

Eg har gjort det kvar dag,

og no seier mamma at eg må eta all fisken eg får.

Eg har fått meir enn nok av denne sommaren.

Eg har berre lyst til å reisa heim att til byen,

til folk, til butikkar og gater.

Ja, eg gler meg faktisk

til at ferien skal vera over.

Eg trudde ikkje det var mogeleg.

Ingen kan vel gle seg til å byrja på skulen att.

«Gå ut ein tur, då!» seier mamma.

«Slå av pc-en. Gløym mobilen.

Gå i skogen. Beveg deg!» seier pappa.

Til slutt gir eg etter.

Eg orkar ikkje maset deira lenger.

Eg gjer som dei seier.

Eg tek på meg joggeskor, kortbukse og T-skjorte

og går ut i skogen.

Heilt utan planar. Heilt utan mål.

Heilt utan retning.

Heilt utan mobiltelefon.

Eg berre legg av garde.

